
				Gwirwyd y dudalen hon


Ac iawn adferir, gwnn, dy furiau,

Dy awen, llwynydd, dy winllanau,

Dy brif-ysgolion, dirion dyrau,

Lleoedd doethion ddynion o ddoniau;

Sparta hen, Athen hithau—a gant lwydd,

A fydd ddedwydd o gelfyddydau.











Darlunir hyd ar lenni,

A mynnir, gwn, o'th meini

Gelfyddyd byd heb oedi;

Y dynion a adweini,

Yn rhediad eu mawrhydi,

Yn eil-oes, gwnn, a weli;

Eu cerf-ddelwau, lluniau llawn,

Fodd uniawn, a feddieni.











Llwydd, llwydd, a dawn rwydd, dan ryddid—eto
Iti a chalondid
Yn y byd hwn, na boed tid
Dan nefoedd yn dynn ofid.


Ond aed (ac O! nad oeded)—lywodraeth
Ddi-ledryw gwlad Alffred,
A'i moliant i ymweled
A thir y Gryw, a thrwy Gred.


Y Rhyddid sydd gyd-raddawl,—oll hydrefn
A llywodraeth wladawl,
Sydd dda;—a chyd-gerdda gwawl
Gair yr Iesu, gwir rasawl.











A llwydd Dduw iddi, a lleoedd heddwch,

Gyrred allan o'i gaerau dywyllwch

I ni y mae digon yma o degwch

Gael in', a'i hurddas, Gwalia'n ei harddwch;

Nes troi'n glynnau'n fflamau fflwch,—a'n creigiau,

Llonned ei dyddiau'n llên â dedwyddwch.

